
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ш. Цэгмэд монголчлов

	 

	Москвагийн захын нэг гудамжинд жижиг давхартай, цагаан баганатай, лүү нь хазайсан бор байшинд бэлэвсэн хатан авгай олон албатаараа хүрээлүүлэн сууж байсан ажээ. Хөвүүд нь Петербургт алба хааж суудаг, охид нь гэрлээд тусгаарлажээ. Хатан авгай гадагшаа айлчлан явах нь цөөхөн бөгөөд уйтгарт харамсан өтлөх насныхаа сүүлчийн жилүүдийг ганцаараа өнгөрүүлж байсан билээ. Насны нь баясгалангүй бүрхэг өдөр аль эрт өнгөрч одоо үдэш нь шөнөөс ч харанхуй байжээ.

	Түүний албат дотроос хамгийн гайхамшигтай хүн нь арван төө биетэй, угаас хэлгүй, дүлий Герасим гэдэг баатар шиг төрсөн сахиул мөн байжээ. Тосгондоо бараг хамгийн бүтэлтэй хамжлага гэж тооцогдон ах дүү нараасаа тусгаарлан нэг жижиг байшинд ганц биеэрээ сууж байхад нь хатан авгай түүнийг олж авчирчээ. Тэр заяаны хачин тэнхээтэй учраас ганцаараа дөрвөн хүний ажлыг элбэг хийнэ. Юм хийхдээ чадамгай тул газар хагалахдаа, аварга том алгаараа анжсыг хүчлэн дарж муу мориныхоо туслалцаагүйгээр хатуу хөрсийг онгилж байх буюу. Петров гэдэг сайн өдөр өвс хадаж байхдаа нялх хус модыг хяргачихмаар сүрхий ажиллах юм уу, эсхүл тариаг гурван алд цохиураар зогсолтгүй шаламгайлан цохиж байхад гарыг нь урт хатуу булчин хөшүүрэг шиг хөдөлж байхыг харахад сэтгэл сэргэмээр сайхан билээ. Энэ хүн цаг үргэлж дуугай тул ажил хийх нь ихэмсэг ёслол гүйцэтгэж байгаа мэт харагдана. Тэр ер нь сайхан эр байжээ. Эрхтэн дутуугүй сэн бол ямар ч бүсгүй түүнтэй дуртай ханилах байсан билээ... Гэтэл Герасимыг Москвад авчирч гутал авч өгөөд зунд нь пифтан цамц, өвөлд нь нэхий хүрэм өмсүүлэн хүрз, шүүр хоёр бариулаад сахиул болгожээ.

	Герасим анхандаа өөрийнхөө энэ шинэ амьдралд тун их дургүйцэж байлаа. Хар багаасаа тариалангийн ажил, тосгоны ахуй амьдралд дассан бөгөөд гай зовлонгийнхоо уршгаар хүмүүстэй нийлж чадахгүй тул үржилтэй хөрсөн дээр ургасан мод шиг аварга эр болон өсжээ. Хотод орж ирээд юу болсноо мэдэхгүй хий уйтгарлан, гэдсээ хүрсэн шимт сайхан өвстэй атар газраас салгаж, түжгэнэн хахинасан галт тэргэн дээр очоод махлаг биеийг нь оч цацарсан утаа, бөөгнөрсөн уураар утуулан хаашаа ч бүү мэд авч яваа залуу, үхэр гайхдаг шиг л гайхаж байжээ. Герасимын шинэ үүрэгт ажил, тариачны хүчир ажлыг тоглоом шиг хөнгөн санагдаж хийх юмаа хагасхан цагийн дотор гүйцээгээд хашааны голд дахин зогсож энэ хачин байдалд орсноо тайлбарлуулах гэсэн шиг хүмүүсийг ангилан харах юм уу, эсхүл нэг мухар луу гэнэт гүйж очоод хүрз, шүүр хоёроо тэртээ хол шидэж түрүүлгээ харж унаад баригдсан гөрөөс шиг хэдэн цаг хөдлөхгүй хэвтдэг байв. Гэвч хүн юм бүхэнд дасдаг тул Герасим ч мөн хотын ахуй амьдралд дасжээ. Түүний хийх ажил бага билээ. Хашааг цэвэр байлгах, гангаар өдөрт хоёр удаа ус авчрах, гал тогооны газар болоод байшингийн түлээ хагалж оруулах, байшинд гаднын хүн оруулахгүй байх, мөн шөнөд нь манаа манах энэ л түүний бүх үүрэг байжээ. Герасим үүргээ үнэндээ ч их шамдуу гүйцэтгэж байлаа. Хашаа дотор хог, зомгол хэзээ ч байлгадаггүйгээс гадна түүнд хариуцуулан өгсөн усны муу тэрэг шавхайтай үед зоогдвол тэргээ морьтой нь ганц түлхээд л шавраас гаргадаг байлаа. Түлээ хагалж эхэлбэл сүх нь шил шиг хангинаж, холтос зомгол тал бүр тийш цацагдан үсэрдэг ажээ. Гаднын хүний тухайд гэвэл нэг шөнө хоёр хулгайчийг барьж аваад дух духаар нь мөргөлдүүлээд цагдаагийн газарт хүргүүлэлгүй болгосноос хойш түүнийг орчны хүмүүс цөм хүндэтгэдэг болсон билээ. Тэгээд өдрийн цагт явж өнгөрсөн луйварчин биш, зүгээр энгийн танихгүй хүмүүс ч сүртэй энэ сахиул хараад зайлсхийж хүний дуу дуулдаг шиг бодоод хашхиран зандардаг байжээ. Бусад албатнууд Герасимаас эмээдэг тул Герасим, тэдэнтэй нөхөрсөг биш ч гэсэн дотно харьцаатай бөгөөд тэднийг өөрийн хүмүүс гэж тооцдог байлаа. Тэр албатнууд дохиогоор харьцахад Герасим ойлгож, өгсөн тушаалыг ёсчлон биелүүлдэг байв. Гэвч эрх мэдлээ андахгүй учир ширээний ард хэн ч сууж зүрхэлдэггүй байлаа. Ер нь Герасим эмх журмыг эрхэмлэдэг хатуу төлөв зантай хүн билээ. Түүний дэргэд тахианууд ч зодолдохдоо айдаг. Харчихвал хөлөөс нь шүүрэн авч аваад эргүүлээд хоёр тийш нь шидчихдэг гэнэ. Хатан авгай хашаандаа бас нугас тэжээдэг байжээ. Нугас бол ихэмсэг байдалтай ухаалаг шувуу тул Герасим түүнийг хүндэлж арчлан тэжээдэг бөгөөд өөрөө ч бас хэргэмсэг нугастай төсөөтэй билээ. Түүнд гал тогооны газрын дээд талд бүхээг гаргаж өгсөнд түүнийг өөрийнхөө сэтгэлд тохируулан янзалж дөрвөн хэрчим дээр царсан банз тавиад зуун пүү юм тавьсан ч хотойхгүйгээр тийм үнэхээр баатар эрийн ор засжээ. Бүхээгийн буланд тавьсан мөн л тийм бөх чанарын ширээний дэргэд гурван хөлтэй сандал байсан бөгөөд навтгар болоод тун бөх учир Герасим өргөж байснаа газар унагачхаад инээж суудаг билээ. Бүхээгээ цагариган боовтой адилхан боловч хар өнгөтэй цоожоор цоожлоод түлхүүрийг цаг үргэлж бүсэндээ зүүж явдаг бөгөөд ер нь гэрт нь хүн ороход дургүй байжээ.

	Ингэсээр нэг жил өнгөрсний хойно Герасимд нэгэн бага явдал тохиолдов. 

	Герасимыг сахиул болгон авч байсан хөгшин хатан авгай юм бүхэнд хуучны заншлыг дагаж олон албатыг зарж суудаг тул байшинд нь угаагч, оёдолчин, мужаан байдгаар барахгүй, нэг тоногчин хүртэл байжээ. Түүнийг бас малын эмч болоод зарц нарыг эмнэх хүн гэж тооцдогоос гадна хатны эмч тусдаа байлаа. Мөн Капитон гэдэг нэртэй, архинд их дуртай нэг гуталчин ч байжээ. Капитон өөрийгөө зохих ёсоор үнэлэгдээгүйд гоморхсон амьтан бөгөөд Москвад буюу ямар нэг зэлүүд газар дэмий суухааргүй, нийслэлийн боловсронгуй хүн гэж тооцож цээжээ балбан тасалдаж ярьдгаар бол архи уудаг ч гэсэн зовлон зүдүүрээс л болж уудаг гэнэ ээ. Энэ хүний тухай л нэг өдөр хатан авгай гэрийнхээ даамалтай ярилцсан билээ. Шаргал нүд болоод нугасан хамрыг нь харахад энэ даамал заяанаас даргалах хүн баймаар мэт үзэгдэнэ. Саяхан гудамжинд уначхаад байхад нь олж ирсэн Капитоны зан авир эвдэрчээ гэж хатан авгай харамсан ярьж байгаад:

	— Үгүй, Гаврила аа! Түүнийг бид гэрлүүлэх юм биш үү? Тэгвэл томоожиж магадгүй гэж гэнэт хэлэв.

	— Гэрлүүлж болохгүй яах вэ! Болно оо. Гэрлэвэл бүр ч сайн байх аа гэж Гаврила хариулжээ.

	— Тийм ээ, гэвч хэн түүнтэй ханилах билээ?

	— Тийм дээ. Гэвч та тааллаараа болно уу, юу ч гэсэн тэр ямар нэгэн юманд хэрэг болж болох хүн, хийд нь хаяж болохгүй шүү, 

	— Тэр Татьянад сэтгэлтэй байх аа?

	Гаврила татгалзаж, юм хэлэх гэснээ болиод амаа жимийжээ. Хатан авхай тамхи тааламжлан үнэрлэж байгаад:

	— Тийм ээ! Татьянатай суулга мэдэв үү? гэж шийдвэрлэн хэллээ.

	— Мэдлээ гэж Гаврила хариу хэлээд гарчээ.

	Гаврила, (хавирган харшид байгаа бөгөөд бөгжилсөн олон авдраар дүүргэсэн) тасалгаандаа эргэж ирэнгүүт урьдаар эхнэрээ хөөж гаргаад цонхонд ойртон сууж бодол болжээ. Хатан авгайн санамсаргүй захирамж түүнийг тэвдүүлсэн бололтой. Тэгж байгаад суудлаасаа босож Капитоныг дуудуулсанд тэр нь хүрч иржээ. Гэвч уншигчдад тэр хоёрын яриаг дамжуулахын өмнө Капитоны ханилах болсон Татьяна гэгч ямар хүн байсан хийгээд хатан авгайн тушаал гэрийн даамлыг яагаад бачимдуулсныг хэдхэн үгээр хэлэхэд илүүдэхгүй биз ээ.

	Угаагчийн ажилтай (чадвартай боловсон угаагч гээд нарийн хувцас л угаалгадаг) гэж бидний дээр өгүүлсэн Татьяна бол туранхай, жижиг биетэй, шаргал үстэй, зүүн нүдэн дороо мэнгэтэй, хорин найман насны бүсгүй ажээ. Зүүн нүдэн доорх мэнгийг орос оронд зовлонт амьдралын зөн болсон муу ёрын юм гэж үздэг билээ... Татьянагийн хувь заяа бахархмаар биш юм санжээ. Энэ бүсгүй бүр идэр залуу байхаасаа дарлагдаж ганцаараа хоёр хүний ажил хийдэг боловч хайр халамжийг огт үзээгүй, хувцасны мууг өмсөж цалингийн хамгийн багыг авдаг байжээ. Гологдож тосгондоо буцаж очсон нэг өвгөн нярав үүний авга ах болох бөгөөд бусад авга нар нь тариачид байсан тул Татьяанд хамаатан садан бараг байхгүйтэй адил билээ. Татьяна урьд цэвэрхэн хүүхэн гэгдэж байсан боловч удахгүй царай алджээ. Зан авирын хувьд номхон буюу бүр ч аймхай гэмээр бөгөөд өөртөө огт хайхрамжгүй, харин бусдаас үхтлээ айдаг байжээ. Иймд зөвхөн ажлаа л хугацаанд нь дуусгах юм сан гэж бодоод хэн хүнтэй үг дуугардаггүй бөгөөд хатан авгай өөрийг нь таньж мэддэггүй боловч түүний нэрийг дуулаад сүрддэг байжээ. Герасимыг тосгоноос авчрахад Татьяна энэ лут том эрийг хараад ухаан алдталаа айж түүнтэй дайралдахгүйг хичээдгээр барахгүй, ордноос угаалгын газар луу яарч явахдаа Герасимын дэргэдүүр гарах болбол нүдээ аньж өнгөрдөг байжээ. Герасим энэ хүүхнийг анхандаа онц хайхрахгүй байсан боловч хожим дайралдахдаа инээмсэглэн шоолсхийдэг болсноо дараа нь ажиглан хардаг болоод бүр сүүлдээ түүнээс нүд салгахаа больж гэнэ. Татьяна, Герасимын сэтгэлийг аргагүй булаажээ. Нүүр царайныхаа төвшин байдлаар ч юм уу, эмээсэн төлөвтэй хөдөлгөөнөөрөө ч юм уу бүү мэд! Татьяна нэг өдөр хатан авгайн цардмал цамцыг хурууныхаа үзүүрээр болгоомжлон барьж хашаа дотуур явж байтал... хэн нэг хүн тохойноос нь чанга гэгч атгаад авчээ. Эргэж харвал ард нь Герасим зогсож байсан тул бүсгүй дуу алджээ. Герасим тэнэг юм шиг инээмсэглэн эелдэг байдалтай дуугарч сүүл толгойг нь алтадсан боовон тахиаг өгөхөд Татьяна авахгүй гэх гэтэл түүнийгээ гарт нь хүчээр бариулж толгойгоо дохиод зайлж явсан боловч эргэж дахиад тун их найрсаг дуугарчээ. Тэр өдрөөс хойш Герасим, Татьянад амар заяа үзүүлэхээ больжээ. Бүсгүй хаашаа ч явсан Герасим дайралдаж урдаас нь инээмсэглэн дуугарч гараа далласаар хүрч ирэх буюу өврөөсөө туушин гаргаж өгөх, эсвэл замын тоосыг шүүрээр шүүрдээд өгөх болжээ. Хөөрхий бүсгүй яах ийхээ мэдэхгүй алмайрчээ. Хэлгүй сахиулын маяглалыг ордныхон төдхөн мэдэж Татьянаг элэглэн дооглож ёжилдог болсон боловч Герасимыг шоолж зүрхэлдэггүй байжээ. Герасим, тоглоомд дургүй болохоор түүнийг байхад бүсгүйг оролддоггүй аж. Татьяна дуртай дургүй ч гэсэн Герасимын ивээлд орчихжээ. Герасим, бусад хэлгүй, дүлий хүмүүсийн нэгэн адил тун соргог учраас өөрийг нь буюу Татьянаг шоолохыг анддаггүй билээ. Нэг өдөр Татьянагийн захирагч нярав авгай өдрийн хоолны үеэр Татьянаг зэмлэж хөөрхий бүсгүйг нүүрээ хийх газаргүй болтол ичээсэн тул хүүхэн уйлахаа шахаж гэнэ. Тэгэхэд Герасим суудлаасаа гэнэтхэн босож аварга том гараа сунгаж нярав авгайн толгой дээр тавиад сүртэй гэгч харахад нөгөөдөх нь ширээнд наалдталаа тонгойжээ. Хүмүүс цөм дуугүй болсон бөгөөд харин Герасим халбагаа дахин барьж шөлөө үргэлжлүүлэн сорж эхэлжээ. «Хараач дүлий чөтгөр, ойн савдгийг» гэж цөмөөрөө шивгэнэлдэв, нярав авгай харин тэр даруй босоод зарц хүүхнүүдийн тасалгаа руу яваад өгчээ. Саяхан яриа болсон өнөө Капитон нэг удаа Татьянатай тун их найртай чалчиж байхыг хараад Герасим түүнийг хуруугаараа дохин дуудаж тэрэгний пинд оруулаад буланд тавиастай арлын модны үзүүрийг барьж аяархан боловч учиртайхан занажээ. Үүнээс хойш хэн ч Татьянатай яриа үүсгэхээ больсон бөгөөд энэ бүхэнд Герасим зэмлэл хүлээлгүй өнгөрдөг байв. Гэвч нярав авгай, зарц хүүхнүүдийн тасалгаанд гүйж орсон даруй ухаан алдан унаж ер нь уран арга хэрэглэн Герасимын бүдүүлэг явдлыг тэр өдөрт нь хатан авхайн сонорт хүргэсэн боловч хачин зантай эмгэн хатан зөвхөн хэд дахин инээд алдаад Герасим том гараараа толгойг чинь яаж дарсан гэнэ ээ гэж хэд дахин давтан хэлүүлсэнд нярав авгай их гомджээ. Тэгээд маргааш нь хатан авхай Герасимд арван төгрөг өгүүлж үнэнч хүчтэй манаач гэж шагнажээ. Герасим хатан авхайгаас нэлээд эмээдэг боловч өршөөх биз гэж найдаад хатан авхайд бараалхаж "Татьянатай гэрлэхийг зөвшөөрөх бол уу” гэж гуйхыг завдаж байжээ. Хатан авхайд аятай байдалтай бараалхан оръё гэж бодоод гэрийн даамлын өгнө гэсэн шинэ кафтан цамцыг хүлээж байтал Татьяныг, Капитонтой суулгах санаа хатан авхайд төржээ.

	Ингэхлээр эзэн авхайтай ярьсныхаа дараа гэрийн даамал Гаврилын сэтгэл зовсны учрыг одоо уншигч өөрөө амархан ойлгох биз ээ. «Эзэн авхай, Герасимыг аргагүй дотно үздэг (Гаврила үүнийг андахгүй тул өөрөө өөгшүүлдэг) билээ. Хэдий тийм ч гэсэн энэ чинь үг хэлгүй амьтан шүү дээ; Герасим Татьянаг ингээд эргүүлээд байна гэж эзэн авхайд айлтгалтай ч биш. Тэгээд ч тэр маань ямар нөхөр болох билээ дээ? Гэвч нөгөө талаар Татьянаг Капитонтой гэрлүүлэх гэж байгааг бурхан өршөөх болтугай, энэ чөтгөр мэдвэл байшин хашаа хэмхэлчихнэ шүү. Түүнтэй эв зүйгээр ярилцах нөхцөлгүй, тэр чөтгөрийг миний нүгэл болдог, юугаар ч аргадаж болохгүй дээ... нээрэн шүү!» гэж гэрийн даамал цонхны дэргэд суух зуураа бодож байжээ.

	Гэтэл Капитон орж ирсэн тул Гаврилын бодол замхрав. Хөнгөмсөг зантай гуталчин оронгуут нуруугаа үүрч үүдний дэргэдэх хананы өнцгийг түшиж хоёр хөлөө зөрүүлэн зогсоод толгойгоо өндийлгөн «би ирлээ, та нар надаар яах гээ вэ?» гэсэн дүр үзүүлэв.

	Гаврила Капитон өөд хараад цонхны тотгыг хуруугаараа тогшиж эхлэв. Тэгэхэд нь Капитон тугалга шиг нүдээ жаахан онийлгосон боловч далдирч доош харсангүй. Харин ч инээмсэглэсхийж зүг зүг тийшээ өрвийсөн цайвар үсээ илээд «за би л байна; юу хараад байгаа юм бэ?» гэсэн байдалтай зогсож байлаа.

	— Мөн л сайхан байдалтай байна даа чи гэж Гаврила хэлээд нэг хэсэг дуугүй байснаа:

	— Тун сайхан байдалтай байна, яриа алга! гэв.

	Капитон зөвхөн далаа хавчисхийж «Чи ч бас дээр байх даа?» гэж дотроо боджээ.

	— Чи өөрийгөө хар л даа, хар гэж Гаврила зэмлэсэн шинжтэй үргэлжлүүлэн хэлэв. — Чи хэнтэй адилхан байна вэ?

	Капитон өөрийнхөө элэгдэж урагдсан хүрэм, нөхөөс болсон өмдийг тайван ажиглаж цоорхой гутал, ялангуяа баруун хөлөөрөө хошууг нь тулсан тэр гутлаа онц анхааралтай харж байгаад гэрийн даамал руу дахин ширтэж:

	— Яагаа вэ? гэлээ.

	— Яагаа вэ, гэнэ ээ? гэж Гаврила давтан асуув, яагаад вэ гэнэ ээ? Чи бас “яагаа вэ?” гэнэ ээ, чи өөрөө чөтгөртэй, миний нүгэл болог, адилхан байна шүү, мэдэв үү.

	Капитон түргэн гэгч анивчин «загнаж л бай, загнаж л бай, Гаврила Андреич аа, яах вэ» гэж дотроо боджээ.

	— Чи бас л согтуу байсан бололтой гэж Гаврила хэллээ, тийм биз дээ?

	— Бие султай учраас спиртийн зүйлийг үнэхээр хэрэглэсэн гэж Капитон хариулав.

	— Бие султай учраас гэнэ ээ? Харин чамайг шийтгэх нь багаджээ. Питерт бас сургууль хийж байсан гэнэ шүү... Сургуульд их юм сурч дээ! Зөвхөн хоолны тулам болохоос цаашгүй байна чи. 

	— Тэгэхэд хүрвэл тэнгэр бурхан өөрөө л учрыг шүүж өгөх байх. Өөр хэн ч чадахгүй. Энэ ертөнц дээр би чухам ямар хүн болох бөгөөд үнэхээр хоолны тулам мөн эсэхийг ганцхан бурхан л мэднэ. Харин согтуурах тухай яривал үүнд би ч тийм буруутай биш, миний нэг нөхөр илүү буруутай юм, тэр намайг энэ хэрэгт татаж оруулаад сүүлд нь өөрөө зайлсан тэгээд би...

	— Харин чи, муу нугас минь, гудамжинд үлджээ. Чи ч мөн танхай хүн юм даа! Гэвч хэрэг үүнд биш. Хатан авхай... гээд гэрийн даамал түр дуугүй болсноо: — Хатан авхай чамайг гэрлүүл гэж байна. Дуулав уу? Гэрлэвэл чамайг томоожих байх гэж хатан авхай бодож байна. Ойлгож байна уу? гэлээ.

	— Ойлгохгүй яах вэ.

	— А тийм бий. Миний бодоход чи биеэ сайн барьж байвал дээр байна. Энэ ч тэд нарын хэрэг дээ. За яах вэ? Чи зөвшөөрөх үү?

	Капитон инээмсэглэн:

	— Гэрлэх гэдэг чинь хүнд тохиолдох тун сайхан үйл явдал юм. Гаврила Андреич аа, би өөрийн зүгээс тун дуртай байна гэв, 

	— А тийм бий гэж Гаврила хэлснээ: «яах вэ, цэвэрхэн ярьдаг хүн байна» гэж бодоод: — Ганцхан таарамжгүй эхнэр чамд олсон байна даа гэж үргэлжлүүлэн ярив.

	— Ямар хүн бэ? сонирхож болох болов уу?

	— Татьяна.

	— Татьяна гэнэ ээ? гээд Капитон нүдээ бүлтийлгэн давхийж хананаас холдов.

	— За чи юунд цочив? Сэтгэлд чинь тохирохгүй байна уу?

	— Яагаад тохирохгүй байх билээ. Гаврила Андреич аа! Тэр чинь ажилтай, номхон зүгээр хүүхэн... Гэвч өөрөө мэднэ шүү дээ, Гаврила Андреич аа, өнөө чөтгөр хээрийн шулам чинь түүнийг... гэтэл

	Гэрийн даамал түүний яриаг ууртайхан тастаж:

	— Мэднэ, найз минь, цөмийг мэднэ.

	— Өршөөж хайрла, Гаврила Андреич аа! Тэр чинь намайг ална, заавал ална, ялаа шиг цохиж орхино. Гарыг нь та өөрөө харсан биз. Минин Пожарскийн гар шиг аварга гар шүү дээ. Тэр чинь дүлий болохоороо хүнийг зодовч яаж зодож байгаагаа дуулахгүй. Нойрон дундаа нударгаа далайж байгаа шиг байдаг юм. Тэгээд түүнийг зогсоох ямар ч арга байхгүй, яагаад гэвэл Гаврила Андреич та өөрөө мэднэ байх, тэр чинь дүлийгээс гадна хөлийн өсгий шиг тэнэг амьтан шүү дээ. Гаврила Андреич аа, тэр чинь араатан, чөтгөр шүү, чөтгөрөөс ч дор, улиас мод шиг мангуу юм. Тэгээд би үүнээс болж яагаад сүйдэх ёстой билээ? Би коломены тогоо шиг тос болж элэгдэж эдлэгдсэн хүн болохоор яасан ч хамаа алга. Гэвч би үнэхээр нэг муу тогоо биш, хүн шүү.

	— Мэдэж байна, мэдэж байна, битгий донгосоод бай...

	— Бурхан тэнгэр минь! гэж гуталчин улам шуналтайгаар үргэлжлүүлэн ярив. Хэзээ нэг эцсээ үзэх юм бэ, бурхан минь. Зовлонт амьтан байна даа би! Ээ, заяа минь, заяа минь, балчир насандаа герман эзэнд зодуулж, өссөн хойноо өөрийнхөө ахын зодуурыг үзээд эцэст нь насанд хүрээд ийм болдог байжээ.

	— Еэ өөдгүй амьтан, яах гэж донгосоод байгаа юм бэ! гэж Гаврила хэлэв.

	— Юу яах гэж. Гаврила Андреич аа, зодохоос би айхгүй, Гаврила Андреич минь. Эзэн ноён намайг далд нанчиж хүний дэргэд тал өгөвч би хүний тоонд яваа шүү. Тэгэхэд  харин одоо хэн намайг... гэтэл нь Гаврила түүний яриаг тэсэлгүй тастаж:

	— За гар, гар гэлээ.

	Капитон эргээд сажилсаар гарч явав. Тэгэхэд гэрийн даамал хойноос нь:

	— Өнөөх байхгүй гэж бодвол чи өөрөө зөвшөөрөх үү? гэж хашхирав.

	— Хүслээ илэрхийлье гээд Капитон цааш одов. Тулгамдсан цагт ч гэсэн энэ хүн гоёмсог үгээ орхидоггүй ажээ.

	Гэрийн даамал тасалгаа дотуураа нааш цааш хэд алхсанаа:

	— За одоо Татьянаг дуудаад ир гэж хэллээ.

	Хэдхэн мөчийн дараа Татьяна сэмхэн орж ирээд босгоны дэргэд зогсож:

	— Гаврила Андреич аа гэж доор дуугаар асуухад гэрийн даамал түүнийг ширтэн хараад;

	— За, Татьяна минь, чи хүнтэй суух дуртай байна уу? Хатан авгай чамд нөхөр олсон гэв.

	— Мэдлээ, Гаврила Андреич аа. Хэнийг миний нөхөр болгох гэж байгаа юм бэ? гэж Татьяна эмээсэн байдалтай асуув.

	— Гуталчин Капитоныг.

	— Мэдлээ.

	— Тэр чинь үнэхээр хөнгөмсөг хүн дээ. Гэвч хатан авгай чамд найдаж байна.

	— Мэдлээ.

	— Нэг л зовлон байна... Өнөө дүлий Герасим чинь чамайг эргүүлээд байдаг шүү дээ. Тэр баавгайг чи юугаар биедээ татав аа? Чамайг алчхаж магадгүй шүү, тэр баавгай чинь...

	— Ална аа, Гаврила Андреич аа, заавал ална. 

	— Ална аа... тэр ч хожим мэдэгдэнэ биз. Яагаад чи ална гэж байгаа билээ. Түүнд чамайг алах эрх байна уу, чи бодоод үз.

	— Эрхтэй юм уу, эрхгүй юм уу би мэдэхгүй байна, Гаврила Андреич аа.

	— Чи яасан хүн бэ! Тэгнэ ингэнэ гэж чи түүнд ам гараагүй биз дээ...

	— Юу тэр вэ?

	Гэрийн даамал дуугүй болж «хариугүй амьтан бэ!» гэж бодоод:

	— За, чи бид хоёр дахин ярина, одоо яв даа, Татьяна минь, чи дуулгавартай бүсгүй гэдгийг би мэдлээ гэв.

	Татьяна эргэж тотгоноос аяархан тулаад гарав.

	«Хатан авгай маань энэ хуримын тухай маргааш мартчихаж ч юу магад. Би үүний төлөө юунд сандрах билээ? Өнөө дүрсгүйг бид номхруулчихна аа, түвэг гаргавал цагдан сэргийлэхэд мэдэгдэнэ биз» гэж гэрийн даамал дотроо бодоод:

	— Устинья Федоровна аа, халуун тогоогоо тавиадах, эрхэм минь... гэж эхнэртээ өндөр дуугаар хашхирч хэллээ.

	Татьяна бараг тэр өдөр туждаа угаалгын газраас гарсангүй. Анхандаа жаахан уйлснаа дараа нь нулимсаа арчаад ажлаа дахин хийжээ...

	Гэтэл гэрийн даамлын бодол биелсэнгүй. Хатан авгай Капитоныг гэрлэхийг тун их сонирхсон тул гэртээ суулгасан нэг эхнэртэй энэ тухай шөнө хүртэл ярьсаар байжээ. Хатан авгай шөнө нойр хүрэхгүй үедээ ярилцаж суух гэж энэ эхнэрийг байлгадаг бөгөөд тэр нь шөнө хүн зөөдөг тэрэгчин шиг өдөр унтдаг юм санж. Гаврила өглөөний цайны дараа айлтгал хийхээр хатан авгайд бараалхаж ортол юуны өмнө: 

	— Манай өнөө хурим юу болж байна? тэгж асууж гэнэ. Тэгэхэд Гаврила: 

	— Тун сайн бүтэж байна. Капитон танд өнөөдөр бараалхаж ёсолно гэж хариулжээ. Хатан авгайн бие муухан байсан тул ажил хэргээр төдий л удаан оролдсонгүй. Гэрийн даамал тасалгаандаа эргэж ирээд зөвлөгөөн хийжээ. Энэ ажил үнэхээр онцлон хэлэлцвэл зохих байсан билээ. Татьяна ямар ч үг өгүүлэл гаргасангүй харин Капитон: би хоёр гурван толгойтой биш, ганц л толгойтой гэж нийтэд хэлжээ.... Герасим хүн бүхнийг ширүүн бөгөөд түргэн гэгч харж эмэгтэйчүүдийн өрөөний довжооноос холдохгүй байх нь өөрийн нь эсрэг муу юм бэлдэж байгааг таамаглан мэдсэн мэт байлаа. Цугларагсад саналыг нь авах гэж хүн бүхэн хүндэтгэн очдог боловч “аа тийм бий тийм, тийм, тийм” гэхээс өөр үг хэлдэггүй Хвост гэдэг хочтой өвгөн гуанзчин эдний тоонд бас орсон байлаа, юу ч болсон аюулгүй байхын тулд ус цэвэрлэх машин тавиастай жижиг өрөөнд Капитоныг түгжиж орхиод бодол болцгоожээ. Хүч хэрэглэвэл амархан санж. Гэвч бурхан минь! Шуугиан гарч хатан авгайн сэтгэл түгшвэл гай болно! Тэгвэл яах билээ? гэж бодож бодож арайхийн нэг арга олжээ. Герасим согтуу хүнийг үзэж чаддаггүй явдал олонтоо үзэгджээ. Ямар нэгэн халчихсан хүн малгайнхаа саравчийг чихэн дээрээ гаргаж гишгэж ядсаар дэргэдүүр нь гарахад хашааны хаалганы дэргэд сууж байсан Герасим ууртай буруу хардаг байсан ажээ. Согтуу байдал гаргаж гуйвж ганхсаар Герасимын дэргэдүүр гаргаж Татьянаг сургахаар шийджээ. Хөөрхий бүсгүй зөвшөөрөхгүй нэлээд болсон боловч түүнийг аргадан ятгажээ. Тэгээд ч янаглагчаасаа үүнээс өөрөөр ангижрах нөхцөлгүй гэдгийг өөрөө мэдэж байсан тул тэр ёсоор явжээ. Энэ хэрэг Капитонд юу ч болсон хамаагүй тул түүнийг тасалгаанаас нь гаргажээ. Герасим хаалганы дэргэд вандан дээр сандайлж хүрзээр газар хатгаж суужээ. Өнцөг булан бүрээс, цонхны хөшигний цаанаас түүнийг ширтэн харж байлаа...

	Энэ уран арга маш амжилттай боллоо. Герасим Татьяныг хараад анхандаа урьдын адил эелдэг дуугарсан боловч дараа нь сайн ажиглаж байгаад хүрзээ унагааж босон харайн гүйж очоод нүүрээ Татьяны нүүрт бүр ойртууллаа... Бүсгүй айсандаа улам ч гуйвж нүдээ аньжээ... Герасим түүнийг гараас нь шүүрч авч хашаа дотуур чирч гүйгээд зөвлөгөөн болж байсан өрөөнд дагуулж оронгуут шууд Капитон руу түлхжээ. Тэгэхэд Татьяна ухаан алдах шахав... Герасим түүнийг харж азнан зогсож байснаа гараараа дохиж инээмсэглэсхийгээд чанга чанга гишгэлсээр хариад бүтэн нэг хоног гэрээсээ гарсангүй. Герасим орон дээрээ шанаагаа тулж суугаад хааяа хааяа хүнгэнэж жигд аяархан дуу аялж байгаа юм шиг ч буюу улаач эсхүл бурлакууд уйтгартай дуугаа аялахдаа хөдөлдөг шиг нүдээ аньж нааш цааш найган толгой сэгсэрч байхыг үүдний нь завсраар харсан гэж хөлөгч Антипка хожим ярьж байлаа. Тэгээд Антипка зэвүүцээд үүднээс нь зайлж гэнэ ээ. Дараах өдөр Герасим тасалгаанаасаа гарч ирэхэд түүний царайнд онц өөрчлөлт үзэгдээгүй билээ. Харин арай гунигтай болсон шиг бөгөөд Татьяна, Капитон хоёрын аль алиныг нь огт анзаарахгүй байлаа. Энэ хоёр тэр оройдоо нэг нэг галуу сугавчилсаар хатан авгайнд бараалхаад долоо хоногийн дараа гэрлэцгээжээ. Хурим хийх өдөрт Герасим зан байдлаа ер хувиргасангүй. Ганцхан ус авахаар яваад замдаа хувингаа эвдэлсэн учир усгүй хүрч иржээ. Шөнө морины пинд морио тун хичээнгүйлэн арчиж цэвэрлэхэд морь нь салхинд найган байгаа өвс шиг ганхаж төмөр мэт аварга гарын нь дор хөлөө сольж арайхийж зогсож байжээ.

	Энэ бүх явдал хавар болсон юм санжээ. Бас нэгэн жил өнгөрч энэ хугацаанд Капитон бүр архичин болж гүйцээд юунд ч хэрэггүй болсон учир түүнийг эхнэртэй нь хамт холын тосгонд хөсгөөр явуулжээ. Мордох өдөрт Капитон зүрхэлж түүнийг хааш ч явуулсан, эмс цамцаа угаагаад угаалгын модыг тэнгэрт гаргаж тавьдаг тийм газарт ч явууллаа гэсэн газардахгүй гэж байсан боловч сүүлдээ гуньхарч өөрийг нь бүдүүлэг хүмүүс дунд аваачих нь гэж гомдож бүр эцэст нь ядарч цөхрөөд малгайгаа ч өмсөж чадахаа больжээ. Ямар нэгэн энэрэнгүй сэтгэлтэй хүн малгайг нь духдуулан өмсүүлж саравчийг нь засаад дээрээс нь алгаджээ. Юм бүхэн бэлэн болж эрчүүд жолоогоо барин «тэнгэрийн өршөөлөөр» гэсэн үг хүлээж байх үед Герасим тасалгаанаасаа гарч Татьянад ойртон очоод ноднин жил түүнд өгөхөөр авсан улаан даавуу алчуур бэлэглэв. Үүнээс урьд амьдралдаа тохиолдож байсан бүхий л бэрхшээлийг огт ажиггүй давж өнгөрүүлж явсан Татьяна энэ удаа тэссэнгүй нулимс асгаж, тэргэн дээр суухдаа Христосын ёсоор Герасимтай гурав дахин үнсэлцэв. Герасим түүнийг хотын захын харуул хүртэл гаргаж өгөх гээд тэргийг нь дагаж явсан боловч Крымийн брод гэдэг газарт гэнэт зогсож гараараа даллаад гол уруудан явжээ.

	Үдэш болж байлаа. Герасим, ус руу харж алгуур явж байв. Гэнэт бүр эргийн дэргэд замган дотор нэг юм тийчлэх шиг болов. Тонгойж харвал хар толботой жижигхэн цагаан гөлөг хамаг хүчээ гаргавч уснаас ер гарч чадахгүй тийчлэн гулсаж норчихсон эцэнхий бие нь дагжин чичирч байлаа. Герасим хөөрхий муу нохойг харж байснаа өрөөсөн гараараа өргөн авч өвөртөө хийгээд том том алхлан гэр тийшээ гүйжээ. Тасалгаандаа орж ирээд аварсан гөлгөө орон дээр тавьж хүнд том дээлээрээ хучиж орхиод эхлээд морины пин рүү сүрэл авахаар гүйж, дараа нь тогооны газраас аяга сүү олж иржээ. Дээлээ сэмхэн сөхөж сүрэл дэлгээд аягатай сүү тавьжээ. Хөөрхий нохой төрсөөр дөнгөж гурван долоо хоног болсон учир нүд нь тун саяхан нээгдсэн байна. Нэг нүд нь нөгөөгөөсөө арай том мэт харагдаж байсан бөгөөд аяганаас юм ууж чадахгүй зөвхөн чичрэн анивчиж байв. Герасим түүний толгойг хоёр хуруугаараа аяархан дарж хоншоорыг нь сүүнд хүргэхэд өнөө нохой гэнэт ховдоглож хахаж цацлан ууж эхлэв. Герасим түүнийг харж харж гэв гэнэтхэн инээд алджээ... Тэгээд шөнө туж түүнтэйгээ ноцолдон хэвтэр засаж арчиж байгаад дэргэд нь баяртай бөгөөд нам гүм унтжээ.

	Герасим өөрийн тэжээсэн нохойгоо арчилдаг шиг тэгж хүүхдээ арчлах эх нэг ч үгүй биз ээ. Тэр гөлөг анхандаа сул биетэй, муухай, ядрангуй байдалтай байсан боловч аажмаар өнгө зүс орж тэнхрээд найман сарын дараа аврагчийнхаа зогсолтгүй арчлал хамгааллын ачаар урт чихтэй, сагсгар сүүлтэй, ухаалаг нүдтэй испани үүлдрийн аятайхан нохой болж хувирчээ. Тэгээд Герасимд тун их дасаж түүнээс нэг ч алхам хоцрохгүй сүүлээ шарвагануулан дагаж гүйдэг болжээ. Хэлгүй хүмүүс мөөрөх дуу гаргавал хүний анхаарал татдагийг нь мэддэг учир Герасим түүнд Муму гэж нэр өгчээ. Түүнд байшингийнхан цөм хайртай болж мөн Мумуня гэж дууддаг болжээ. Гөлөг их ухаалаг бөгөөд хүн бүхэнд сайн байдаг боловч ганц Герасимд л хайртай ажээ. Герасим ч түүндээ ухаангүй хайртай бөгөөд хүмүүс түүнийг илэн таалахад дургүй байв. Төлөөнөөс нь айдаг юм уу, харамладаг юм уу бурхан л мэдэх хэрэг! Муму, Герасимыг өглөө болгон хормойноос нь татаж сэрээдэг, хамт найртай байдаг хөгшин морийг жолооноос нь татаж авчирч өгдөг. Герасимтай хамт гол руу ихэмсэг байдалтай явдаг, шүүр хүрзийг нь манадаг, байшинд нь хэнийг ч ойртуулдаггүй байжээ. Герасим нохойдоо зориулан үүдэндээ нүх гаргасан бөгөөд Герасимын бүхээгт л эзэн мэт байж болно гэж мэдсэн юм шиг, оронгуут орон дээр тааламжтай үсрэн гардаг байжээ. Муму шөнө ер унтахгүй боловч хойд хөл дээрээ оцойж хоншоороо өндийлгөн нүдээ аньж зүгээр уйтгарласандаа од руу гурав дахин хуцдаг тэнэг нохойтой адилхан хамаагүй хуцдаггүй билээ! Мумугийн нарийхан дуу дэмий гарахгүй, эсвэл гаднын хүн хашаанд ойртох, эсвэл хаа нэг газар сэжигтэй чимээ авиа гарвал л хуцдаг ажээ... Нэг үгээр хэлэхэд Муму тун сайн манаач байжээ. Гэвч хашаанд Мумугээс гадна Волчок нэртэй, шар, бор цоохор хөгшин нохой байдаг боловч түүнийг шөнө ч гэсэн тавьдаггүй бөгөөд тэр өөрөө ч хөгширсөндөө болоод тавиулах гэхгүй хороон дотроо эвхрэлдэн хэвтэж хааяа нэг сөөнгө дуугаар хуцах боловч ашиггүйгээ мэдсэн мэт тэр даруй больдог байжээ. Муму эзний байшинд ордоггүй, Герасимыг тийшээ түлээ зөөж оруулахад гадаа хоцрон үүд өчүүхэн ч дуугарсан чихээ сортойлгон зүүн баруун тийш эргэлдэн харж довжооны дэргэд хүлээж суудаг байв...

	Ингэсээр бас нэг жил өнгөрчээ. Герасим сахиулын ажлыг үргэлжлүүлэн хийж хувь заяандаа маш тааламжтай байтал нэгэн санамсаргүй явдал тохиолджээ... Чухамдаа гэвэл, зуны нэг сайхан өдөр хатан авгай зугаацуулагч хүүхнүүдийнхээ хамт зочлох өрөөн дотуур сэлгүүцэн явж байжээ. Хатан авгай сайхан ааштай, инээж наадаж байлаа. Зугаацуулагч хүүхнүүд мөн л инээж наадах боловч онц баяртай байсангүй, хатан авгайн ааш сайхан болоход хүмүүс тийм их дуртай биш юм санж. Яагаад гэвэл нэгд сайхан ааштай байхдаа бусдыг даруй бүрэн дагалдуулах гэдэг бөгөөд хэн нэгэн хүний царай дүүрэн баяртай биш байвал уурладаг, хоёрт, гэнэт дүрвэлзсэн сайхан ааш нь удахгүй үгүй болж уйтгартай муухай зангаар солигддог байжээ. Тэр өдөр хатан авгай их л баяртай болсон байв. Хөзрөөр мэргэлбэл үйлс бүтэхийн тэмдэг болсон гурван боол гарсан (авгай өглөө бүр мэргэлдэг гэнэ) бөгөөд өглөөний цай ч онц амттай санагдаж шивэгчин хүүхнийг магтаж арван мөнгө шагнажээ. Хатан авгай үрчийсэн уруулаараа тааламжтай гэгч инээмсэглэсээр зочдын өрөө дотуур явж байгаад цонхонд ойртон очив. Цонхны өмнө бяцхан цэцэрлэг байдаг бөгөөд хамгийн дундах цэцгийн мандал дээр нохойн хошууны бутны дэргэд Муму яс мэрж хэвтэж байлаа. Хатан авгай түүнийг хараад:

	— Бурхан минь! энэ чинь юун нохой вэ? гэж гэнэт дуу алдав.

	Хатан авгайг зугаацуулагч хүүхний нэг үүнийг сонсоод доод хүн даргын үгийг юү гэж ойлгохыг мэдэхгүй бачимддагтай адил мэгдэж:

	— М..м..э мэдэхгүй, хэлгүйн нохой болов уу... гэж дуугартал хатан авгай түүний үгийг тастаж:

	— Бурхан минь! Энэ чинь тун хөөрхөн нохой байна шүү! Нааш аваад ир гэж хэлээч. Тэжээгээд удаж байгаа юм бол уу? Үүнийг би одоо хүртэл яагаад олж үзээгүй билээ?.. Аваад ир гэж хэл гэлээ.

	Зугаацуулагч хүүхэн тэр даруй үүдний өрөө рүү гүйж гараад:

	— Хүүш хүн байна уу? Мумуг бушуухан аваад ир! Бяцхан цэцэрлэг дотор байна гэж хашхирав.

	— А, түүнийг Муму гэдэг юм уу? Тун аятайхан нэр байна гэж хатан авгай хэлэхэд зугаацуулагч хүүхэн:

	— А, тун сайхан нэр гээд Степан бушуулаач гэж дуудав.

	Зарц тушаалтай Степан гэгч том залуу эр бяцхан цэцэрлэг рүү сандран гүйж ороод Мумуг барьж авах гэтэл нөгөөдөх нь гараас нь эвтэйхэн мултарч гараад, тэр үед усны ганг хүүхдийн бөмбөр шиг эргүүлэн цэвэрлэж байсан Герасим руу хар хурдаараа зугтаалаа. Степан түүний хойноос хөөж эзнийх нь бүр хөлийн дэргэдээс барих гэсэн боловч өнөө гавшгай нохой баригдахгүй дэвхрэн зайлж байв. Герасим энэ ноцолдооныг инээмсэглэн харж байхад нь Степан ууртайгаар нуруугаа тэнийлгээд нохойг чинь хатан авгай авчир гэсэн гэж дохиогоор яаралтай тайлбарлав. Герасим жаахан гайхсан боловч Мумуг дуудан өргөж аваад Степанд шилжүүлэн өглөө. Степан түүнийг зочлох өрөөнд оруулж шалан дээр тавихад хатан авхай нохойг эелдэг дуугаар дуудаж эхлэв. Ийм гоё сайхан өрөөнд огт орж үзээгүй Муму тун их сүрдэж үүд рүү гүйсэн боловч тусч Степанд түлхүүлээд чичирсээр хананд наалдан зогсов.

	— Муму, Муму, нааш ир, авхайдаа ир. Нааш ир, тэнэг минь... битгий ай... гэж эзэн авхай хэлэхэд зугаацуулагч хүүхнүүд:

	— Хатан авхайд ойртоод оч. Муму минь оч гэцгээв.

	Гэвч Муму эргэн тойрон гунигтай харж байраасаа хөдөлсөнгүй. Тэгэхэд нь хатан авгай:

	— Идэх юм авчирч өг. Авхайдаа ойртож ирэхгүй ямар тэнэг амьтан бэ! Юунаас айгаа юм бол гэлээ.

	— Дасаагүй байгаа байх гэж зугаацуулагч хүүхний нэг дорой бөгөөд уярсан дуугаар хариуллаа.

	Степан тавагтай сүү авчраад Мумугийн урьд тавьсан боловч Муму тэр сүүг үнэртсэн ч үгүй, ийш тийш харж чичирсээр байхад хатан авхай ойртож очингуут:

	— Ай чи ч яасан юм бэ! гээд тонгойж илбэх гэтэл Муму шүдээ ярзайлгахад хатан авгай гараа түргэн гэгч татаж авлаа.

	Агшин зуур цөм чимээгүй болов. Муму гомдол мэдүүлэн буруугаа хүлээж байгаа мэт аяархан гаслав. Хатан авхай холдож хөмсгөө зангидлаа. Нохойн гэнэтийн хөдөлгөөн түүнийг айлгажээ.

	— Аяа! гэж зугаацуулагч хүүхнүүд нэгэн зэрэг хашхиралдав. Таныг хазчихаагүй биз дээ, бурхан минь (Муму насандаа хэнийг ч ер хазаагүй юм санж) ёх, ёх! гарга, наадахыгаа муухай нохой вэ! Ямар ууртай юм бэ! гэж эмгэн дуугаа хувилган хэлээд алгуур эргэж тасалгаа тийшээ явжээ.

	Зугаацуулагч хүүхнүүд айсан маягтай бие биеэ харснаа авгайн хойноос явах гэтэл хатан авгай зогсож тэднийг муухай хараад: «Яах нь энэ вэ? Би та нарыг дуудаагүй шүү дээ» гээд цааш оржээ.

	Зугаацуулагч хүүхнүүд Степан руу гараа сандрангуй дохиход нөгөөдөх нь Мумуг шүүрч аваад бушуухан гэгч гадагшаа гаргаж шууд Герасимын хөл рүү шиджээ. Хагас цагийн дараа байшин дотор нам гүм болж хөгшин хатан авхай царайгаа дуут борооны үүлнээс харанхуй болтол барайлган зөөлөн сандал дээр сууж байлаа.

	Ийм ялихгүй явдал бас хүний уур хүргэдэг байжээ!

	Хатан авхай орой болтол муухай ааштай хэвээрээ байж хэнтэй ч үг сольсонгүй, хөзөр ч тоглосонгүй бөгөөд шөнө муу унтаж гэнэ ээ. Ерийн барьдаг үнэртэй уснаас өөр ус өгсөн, дэрнээс саван үнэртэж байна гээд хувцасны нярав авгайгаар ор дэрээ нэлд нь үнэртүүлжээ. Нэг үгээр хэлэхэд сэтгэл нь их л донсолж, «догшин» байжээ. Маргааш өглөө нь Гаврилыг ерийнхөөс нэг цагийн өмнө дуудуулжээ.

	Гаврила дотроо айсхийж өрөөний нь босгыг алхтал, хатан авхай:

	— Манай хашаанд ямар нохой шөнө туж хуцаад байв аа, хэлээд өгөөч? Намайг унтуулсангүй гэлээ.

	— Нохой гэнэ ээ... ямар нохой билээ... хэлгүйн нохой юм болов уу даа,.. гэж Гаврила эмээсхийж дуугарав.

	— Хэлгүйн юм уу, ондоо хүнийх юм уу мэдэхгүй юу ч гэсэн намайг унтуулсангүй. Ер нь ийм үй олон нохдоор яах юм бэ, би гайхаж байна! Мэдэхийг ч хүсэж байна. Манайд хашааны нохой бий биз дээ?

	— Байлгүй яах вэ. Волчок бий.

	— Тэгвэл ондоо нохойгоор бид яах юм бэ? Үймээний л нэмэр. Байшин хашаанд ахлагчгүйн л харгаа гарч байна. Тэр хэлгүйд нохой ямар хэрэг бол оо вэ? Манай хашаанд нохой тэжээхийг түүнд хэн зөвшөөрсөн юм бэ? Өчигдөр би цонхоор хартал тэр нохой бяцхан цэцэрлэгт ороод нэг муухай юм авчирч мэрж байна билээ. Гэтэл тэнд нохойн хошуу тариатай юм сан.

	Хатан авхай дуугүй байснаа:

	— Тэр нохойг эндээс өнөөдөр зайлуул... Дуулав уу? гэлээ.

	— Мэдлээ.

	— Өнөөдөр шүү. За одоо яв. Сүүлд дуудаж илтгэлийг чинь сонсъё.

	Гаврила гарав.

	Зочлох өрөөгөөр өнгөрөхдөө гэрийн даамал хонхыг ёс болгож нэг ширээнээс авч нөгөө дээр тавиад нугасан хамраа сэмхэн арчиж үүдний өрөө рүү гарч иртэл Степан хөнжлийн оронд хэрэглэж байгаа дээлээсээ нүцгэн хөлөө цухуйлгаж дайны хөрөг дээрх үхсэн баатар шиг байдалтайгаар вандан дээр унтаж байв. Гэрийн даамал түүнийг түлхэж сэрээгээд сэмхэн нэг тушаал өгвөл Степан эвшээж ч байгаа юм шиг, хөхөрч ч байгаа юм шиг дуугарав. Гэрийн даамлыг гараад явахад Степан босон харайж цамц гутлаа өмсөөд гараад үүдний довжоон дээр зогсов. Таван минут ч болоогүй байтал Герасим бөөн түлээ үүрч түүнээс салдаггүй Мумуг дагуулсаар хүрч ирэв.

	(Хатан авгай унтлагын ба ажлынхаа өрөөнд зун ч гэсэн гал түлүүлдэг юм санж). Герасим хажуулдан зогсож үүдийг мөрөөрөө түлхэж онгойлгоод үүрэгтэйгээ хамт орж очиход Муму урьдын адил гадаа хүлээж хоцров. Тэгэхэд нь Степан аятай үеийг самбаачлан тахианы дэгдээхэй шүүрч байгаа элээ мэт Муму руу үсэрч цээжээрээ дарангуут тэвэрч аваад малгайгаа ч өмсөлгүй гүйж гарангуут тохиолдсон нэг хөлсний тэргэн дээр суугаад Охотный ряд (зээлийн газар) руу давхижээ. Тэнд удалгүй нэг худалдан авагч дайралдсанд ядахдаа долоо хоног уяж байгаарай гээд тавин мөнгөөр худалдчихаад тэр даруй эргэж иржээ. Гэвч байшиндаа хүрэлгүй тэрэгнээс бууж арын гудамжаар хашаагаа тойроод хашаа дээгүүр давж оржээ. Герасимтай дайралдах вий гээд хаалгаар орохоос айжээ.

	Гэтэл Герасим тэр үед хашаа дотор байгаагүй тул тэгж айсны хэрэггүй байсан билээ. Герасим байшингаас гарч ирэнгүүт тэр даруй нохойгоо үгүйлжээ. Муму өөрийг нь гарч ирэхийг хүлээлгүй алга болсон удааг үзээгүй учир ийш тийш гүйн эрэн өөрийнхөөрөө дуудан ... тасалгаа, өвсний пин рүү ирж очиж, гудамжинд гарч нааш цааш харсан боловч Муму алга болчихсон байлаа. Янз бүрийн дохио тэмдгээр хүмүүсээс сандран асууж газраас хагас алд хэмжээ зааж гараараа дүрслэн үзүүлж байв... Зарим нэг нь Муму хаашаа алга болсныг үнэхээр мэдэхгүй тул толгой сэгсэрнэ, нөгөө нэг нь мэдэх боловч хариуд нь инээн дооглоно. Харин гэрийн даамал тун ихэмсэг байдал үзүүлэн морин тэрэгний жолооч нарыг зандарч эхлэв. Тэгэхэд нь Герасим хашаанаас гарч одов. 

	Герасимын эргэж ирэхэд бүрэнхий болж байв. Зүдэрсэн нүүр царай, ядарсан алхаа, шороо дарсан хувцсыг нь харахад тэр Москвагийн талыг тойроод ирсэн бололтой. Эзний цонхны дэргэд очоод зургаа долоон зарц нар бөөгнөрөн байсан довжоог ажигласнаа буруу харж «Муму» гэж дахин дуугарсан боловч Муму хариу дуугарсангүй. Тэгэхээр нь Герасим тэндээс холдов. Хүмүүс цөм хойноос нь харсан боловч хэн ч инээмсэглэсэнгүй, хэн ч үг дуугарсангүй... Гэтэл саваагүй Антипа маргааш өглөө гал тогооны газарт ярих нь: хэлгүй шөнө туж ёолон хоносон гэнэ.

	Дараачийн өдөр Герасим гэрээсээ ер гарсангүй тул морин тэрэгний жолооч Потап түүний орноос усанд аргагүй явах болсон бөгөөд үүнд Потап тун дургүйцжээ. Хатан авгай Гаврилаас тушаал гүйцэтгэв үү гэж асуухад, Гаврила гүйцэтгэсэн гэж хариулжээ. Маргааш өглөө нь Герасим тасалгаанаас гарч ажлаа хийж эхлэв. Үдийн хоол ирж идээд хэнд ч мэхийн ёслолгүй гарч явсан бөгөөд хэлгүй дүлий хүмүүс бүрийн царайтай адил золбоогүй царай нь одоо бүр чулуушсан мэт болжээ. Үдийн хоолны дараа бас л гадагшаа гарч явсан боловч удалгүй эргэж ирээд тэр даруй өвсний пинд орж унтжээ.

	Сартай саруулхан шөнө болжээ. Герасим санаа алдан байн байн эргэлдэн хэвтэж байтал гэнэт хормойноос нь чангаах шиг болоход Герасимын бүх бие догдолсон боловч өндийсөнгүй, харин ч нүдээ чанга гэгч аньжээ. Гэтэл дахиад урьдаас хүчтэй чангаалаа. Тэгэхэд нь босон харайж харвал дэргэд нь Муму хүзүүнээсээ олсны тасархай унжуулан эргэлдэж байв. Герасимын дуу чимээ гардаггүй, цээжнээс баярын урт дуу гарч Мумугаа тэвэрч авахад нохой нь хамар, нүд, сахлыг нь төдхөн зуур долоолоо... Герасим нэг хэсэг зогсож бодол болсноо өвсний вандан дээрээс аяархан бууж эргэж хараад хүн хараагүй гэдгийг баттай мэдэж тасалгаа руугаа мэнд хүрчээ. Нохой өөрөө алга болоогүй, харин хатан авхайн тушаалаар зайлуулсан бололтой гэж Герасим түр таамаглаж байжээ. Муму хатан авхайд хэрхэн архирсныг хүмүүс дохиогоор хэлж өгсөн тул Герасим арга хэмжээ авахаар шийджээ. Эхлээд Мумудаа талх өгч хооллоод илэн таалан унтуулаад яаж аятайхан нууж далдлах билээ гэж шөнө туж боджээ. Тэгээд Мумуг өдөр туж тасалгаандаа байлгаж хааяа нэг эргэж үзэж байгаад шөнө гадаа гаргаж байя гэж шийдсэн билээ. Үүднийхээ нүхийг хуучин хөнжлөөр бөглөж орхиод гэгээ гарангуут хашаа дотор гарч юу ч болоогүй мэт хэвээр уйтгартай царай гарган (гэмгүй заль аа!) зогсож байлаа. Муму гасалж байгаад мэдэгдчихнэ гэж хөөрхий хэлгүйн ухаанд орсонгүй, үнэхээр ч хэлгүйн нохой эргэж ирээд гэрт нь байна гэж байшингийнхан төдхөн мэдсэн боловч Герасим болоод Мумуг хайсан буюу бас түүнээс айсандаа ч тэр үү нууцыг нь илрүүлсэн гэдгээ мэдэгдсэнгүй. Гэрийн даамал ганцаараа шилээ маажиж «За бурхан мэдэг! Хатан авхай мэдэхгүй ч байж юу магад» гээд орхижээ. Харин тэр өдөр хэлгүй хэзээ хэзээнээс илүү хичээнгүйлж хашааны хогийг нэлд нь хамж цэвэрлээд өвсийг нэгд нэггүй түүж, бяцхан цэцэрлэгийн хайсны шонгийн бат бөхийг шалгахаар цөмийг сугалж үзээд буцааж хатгасан бөгөөд нэг үгээр хэлэхэд тун их хичээн ажилласан тул чармайлтыг нь хатан авхай хүртэл анхаарчээ. Өдөр Герасим түгжсэн нохойгоо хоёр удаа сэмхэн эргэж шөнө болоход өвсний пинд унтсангүй, харин тасалгаандаа нохойтойгоо хоёул унтжээ. Тэгээд зөвхөн нэг цаг өнгөрсөн хойно л нохойгоо дагуулан гадаа гарч хашаа дотуур нэлээд удтал явж байгаад буцаж орох гэж завдаж байтал гудамжны талын хашааны цаана чимээ сонстов. Муму чихээ сортойлгон архирч хашаанд ойртон очиж үнэрлэнгүүт чанга сонор дуугаар хуцаж эхлэв. Ямар нэг согтуу хүн тэнд унтахаар завдаж байжээ. Яг энэ үед хатан авгайн «зүрхний хөөрөлт» өнгөрөөд унтаж байсан билээ. Үдэш их өег хоол идвэл тэгж зүрх нь хөөрдөг юм санж. Гэнэт нохой хуцахад авгай сэрж зүрх нь шимшрэн цохилж:

	— Хүүхнүүд ээ, хүүхнүүд ээ! гэж хашхирав.

	Сандарсан хүүхнүүд унтах өрөөнд нь гүйж орвол:

	— Ёх ёх үхлээ! гэж хатан авхай гараа гунигтай тэлж хэлэв. Бас, бас л өнөө нохой!.. Ёх, доктор дуудаж ирээч. Эд нар намайг алах нь ээ... нохой, бас л нохой! Ёх гээд толгойгоо гэдрэгээ савав. Энэ нь муурч ойчлоо гэсэн тэмдэг ажээ.

	Тэгэхэд нь хүмүүс доктор буюу гэрийн эмч Харитоныг дуудахаар гүйлдлээ. Зөөлөн ултай гутал өмсөж хүний судсыг аятайхан барих, хоногт арван дөрвөн цаг унтаж бусад үед нь санаа алдаж суудаг бөгөөд хатан авгайд лаварт интоорын дусал цаг үргэлж уулгах төдий л чадвартай энэ эмч тэр даруй гүйж ирж өд түлж үнэртүүлээд хатан авгайг нүдээ нээхэд өнөө дусалтай хундагыг мөнгөн тавиур дээр тавьж барив. Хатан авхай түүнийг хүртсэн боловч уйлагнасан дуугаар нохой, Гаврила болоод өөрийн хувь заяанд гомдож хөөрхий хөгшин авгай намайг цөмөөрөө зөнд нь хаялаа, хэн ч намайг хайрлахгүй нь ээ цөмөөрөө намайг үхээсэй гээд байна гэж үглэлээ. Тэр үед хөөрхий муу Муму хуцсаар л байсан бөгөөд Герасим түүнийг хашаанаас холдуулах гэж дэмий л оролдож байв.

	— За... тэр... бас л гэж хатан авгай дуугарч нүдээ орой дээрээ гаргав.

	Эмч нэг хүүхэнд үг шивгэнэхэд нөгөөдөх нь үүдний өрөө рүү гүйж гараад Степаныг сэрээв. Степан Гаврилыг сэрээхээр гүйсэн ба Гаврила ууртаа болж байшингийнхныг цөмийг босгожээ.

	Герасим эргэж хартал цонхны цаана гал гарч хүмүүсийн сүүдэр үзэгдсэн тул аюултай боллоо гэж дотроо сэжиглээд Мумугаа сугавчилж тасалгаандаа гүйж ороод дотроос нь түгжжээ. Хэдэн мөчийн дараа таван хүн түүний үүдийг нүдсэн боловч түгжээтэйг мэдээд зогсжээ. Гаврила маш их бачимдан гүйж ирж цөм энд өглөө хүртэл манаж бай гэж тушаагаад хүүхнүүдийн байр луу давхиж хамт цай, чихэр болон бусад идэшний зүйл хулгайлан бүртгэж байсан ахлах бараа бологч эхнэр Любовь Любимовнагаар дамжуулан гай болоход өнөөх нохой хаанаас ч юм бас хүрээд иржээ. Гэвч маргааш түүнийг эрхбиш амьд байлгахгүй. Хатан авхай өршөөн хилэгнэхээ больж тайтгаран уу гэж хатан авхайд хэлүүлэв. Хатан авхай магад тийм түргэн тайтгарахгүй байсан боловч эмч сандарсандаа арван хоёр дуслын оронд дөчийг өгчихсөн тул лаврт интоорын хүчинд дарагдаж хатан авгай арван таван минутын дараа нам гүм унтаж байлаа. Харин Герасимын царай хувхай цайж Мумугийнхаа хоншоорыг чанга гэгч атгаж орон дээрээ хэвтэж байжээ.

	Маргааш өглөө хатан авхай нэлээд орой босжээ. Гаврила Герасимын орныг шийдвэртэй довтлох тушаал өгье, харин өөрөө ширүүн үг дуулах биз гэж хатан авхайн сэрэхийг хүлээж байлаа. Гэтэл ширүүн үг дууссангүй. Хатан авгай орондоо хэвтэж байхдаа ахлах бараа бологчийг дууд гэжээ.

	— Любовь Любимовна гэж сулхан дуугаар аяархан хэллээ. Хатан авхай хааяа өөрийгөө өнчирч зовсон амьтан гэж үзүүлэх дуртай бөгөөд тэгэхэд нь хүмүүс тун эвгүй болдгийг яриад яах билээ. — Любовь Любимовна, та миний байдлыг харж байгаа биз дээ, хонгор минь Гаврила Андреичид очоод яриад ирээч! Хатан авхайн амгалан байдал, амь наснаас нь нэг муу өчүүхэн нохой илүү үнэтэй гэж үү дээ? Тийм гэж би үнэмшмээргүй байна гэж үнэн сэтгэлээсээ ярьж байгаа мэт нэмэн хэлэв. Хонгор минь сайн хүн байна Гаврила Андреичийнд очоод ирээч.

	Любовь Любимовна Гаврилын гэрт очжээ. Тэр хоёр тэнд юү гэж ярилцсаныг бүү мэд, гэвч нэлээд азнасны дараа бөөн хүмүүс Герасимын тасалгаа руу чиглэн хашаа дотуур явж байлаа. Эдний түрүүнд Гаврила орж салхигүй байсан боловч малгайгаа гараараа дарж явах бөгөөд дэргэд нь зарц, тогооч нар явцгаана. Хвост ах цонхоороо шагайж зааварлах буюу дэмий л гараа сарвагануулна. Хүмүүсийн хойноос багачууд алиалан дэвхрэлдэх бөгөөд эдний хагас нь гаднаас орж ирсэн бусдын хүүхэд ажээ. Герасимын тасалгааны үүдний нарийхан шатан дээр ганц манаач сууж бас хоёр хүн үүдний нь дэргэд мод бариад зогсож байв. Хүмүүс дээш авирч шатыг нийтэд нь эзлэн авахад Гаврила үүдний дэргэд очоод үүдийг нударгаараа цохиж:

	— Онгойлго! гэж хашхирав.

	Нохой сулхан хуцах дуулдсан боловч хүн хариу өгсөнгүй.

	— Онгойлго гэж байна шүү? гэхэд нь:

	— Гаврила Андреич аа, наадах чинь дүлий болохоор дуулахгүй байна шүү дээ гэж Степан дороос хэлэв.

	Хүмүүс цөм инээлдэв.

	— Яах билээ? гэж Гаврила шатан дээрээс асуухад:

	— Наадахын чинь үүдэнд нүд бий. Та модоор хатгаад үз гэж Степан хариулав.

	Гаврила тонгойж харснаа:

	— Тэр нүхийг чинь нэг дээлээр бөглөчихсөн байна гэв.

	— Дээлийг нь дотогш нь түлхэж орхи.

	Тэгтэл дахин нохой хуцах дуу бүдэг дуулдлаа.

	— Хараач, хараач, өөрийгөө илчилж байна гэж хүмүүс дуугаралцаж дахин инээлдэв.

	Гаврила шилэн хүзүүгээ маажиж байснаа:

	— Үгүй нөхөр минь, дуртай бол чи өөрөө тэр дээлийг дотогш нь түлх гэлээ.

	— Яах вэ, тэгье гэж Степан хэлээд дээш авирч гарангуут мод барьж авч дээлийг дотогш түлхэж унагаагаад нүхэнд нь модоо холхиулан «Гарч ир, гарч ир!» гэж үглэж эхлэв. Тэгж модоо холхиулж байтал тасалгааны үүд гэнэтхэн нээгдэж албат хүмүүс цөм доош өнхөрч буусан бөгөөд Гаврила хамгийн түрүүнд ойчив. Хвост ах ч цонхоо хааж орхив.

	— За, за, чи сайхан мэдээрэй гэж Гаврила хашхирав.

	Герасим босгон дээрээ хөдлөлгүй зогсож байхад хүмүүс шатны ёроолд цугларсан байв. Герасим ташаагаа тулсхийж, герман хүрэмтэй тэр өчүүхэн хүмүүсийн дээрээс харж байв. Тариачны улаан цамц өмссөн Герасим тэдний дэргэд аварга хүн шиг харагдана. Гаврила нэг алхам урагшилж;

	— Нөхөр минь, сайхан мэдээрэй. Битгий дүрсгүйтээд байгаарай гэв.

	— Тэгээд хатан авхай нохойг чинь заавал авчир гэсэн. Одоохон гаргаад ир, тэгэхгүй бол аюултай юм болно гэж дохиогоор тайлбарлав.

	Герасим түүн рүү харснаа нохойгоо зааж хүзүүнийхээ тэрүүгээр олс зангидаж байгаа мэт гараараа дохиод юм асуусан байдалтайгаар гэрийн даамал руу харахад:

	— Тийм, тийм, заавал шүү гэж нөгөөдөх нь толгой дохин хэллээ.

	Герасим доош харж байтлаа гэнэтхэн сэргэж сүүлээ гэмгүй шарвагануулан юм сонирхсон мэт чихээ хөдөлгөн дэргэд нь зогсож байсан Муму руу дахин зааж өөрийнхөө хоолойг боох дохиог давтан үзүүлээд Мумугаа өөрөө устгана гэсэн байдалтай цээжээ цохив.

	— Үгүй чи хуурчихна биз дээ гэж Гаврила хариу хэлэхэд, Герасим түүн рүү харж тоомсоргүй инээмсэглэж цээжээ дахин цохиод үүдээ хааж орхив.

	Хүмүүс дуу чимээгүй бие биеэ харцгаав. Гаврила:

	— Юу болж байгаа нь энэ вэ? Хаалгаа түгжчихэв үү? гэж хэлэхэд Степан:

	— Орхи доо Гаврила Андреич аа, наадах чинь амласан л бол ёсоор гүйцэтгэнэ. Тэр ч тийм хүн байгаа юм... нэг л ам гарвал тэр лавтай бүтэх хэрэг. Энэ талаараа тэр чинь бидэнтэй адилгүй. Үнэн юм үнэнээрээ л байна тийм шүү гэлээ. 

	— Тийм гээд хүмүүс цөм толгой дохив. Тэр ч тийм ээ...

	Хвост ах цонхоо онгойлгож бас «тийм ээ» гэлээ.

	— За яах вэ харъя гэж Гаврила хэлэв. Гэвч манаа холдуулж болохгүй шүү гээд цэцэрлэгчин гэгдэж байсан шар даавуу дээлтэй хохигор царайтай нэг хүн рүү хандаж — Хүүе! Ерошка! Чи юу хийж байгаа юм бэ? Мод бариад энд суу. Юм гарвал тэр даруй над руу гүйж очоорой гэв.

	Ерошка мод бариад шатны сүүлчийн довжоон дээр суув. Ганц нэгэн үгэнд дуртай хүмүүс болоод багачуудаас бусад нь тарав. Харин Гаврила гэртээ эргэж ирээд цөмийг гүйцэтгэлээ гэж Любовь Любимовнагаар дамжуулан хатан авхайд хэлүүлж юу ч гэсэн тэрэгчнийг цагдан сэргийлэхийн зарлага руу явуулжээ.

	Хатан авгай нусныхаа алчуурыг зангидан үнэртэй ус шингээж үнэртээд санчгаа үрж цай уусны дараахан лаврт интоорын дуслын нөлөө бас л арилаагүй учир дахин унтжээ.

	Энэ бүх үймээний дараа нэг цаг болсны хойно Герасимын тасалгааны үүд нээгдэж Герасим гарч ирэв.

	Герасим баяр ёслолынхоо дээлийг өмссөн бөгөөд Мумугээ олсоор хөтөлсөн байлаа. Ерошка хажуу тийш зайлж зам тавьж өгөхөд Герасим үүд рүү явжээ. Багачууд болоод хашаанд байсан хүмүүс түүний хойноос дув дуугүй харж үдэв. Герасим эргэж ч харсангүй бөгөөд малгайгаа гудамжинд гарсан хойно л өмсөв. Гаврила нөгөө Ерошкийг л ажиглагчаар хойноос нь явуулжээ. Герасим нохойтойгоо хоёулаа гуанз руу орохыг Ерошка холоос хараад гарч ирэхийг нь хүлээн зогсож байжээ.

	Гуанзныхан Герасимыг таньдаг бөгөөд дохиог нь мэддэг байжээ. Герасим ногоотой шөл захиалаад ширээг гараараа тулж суув. Муму ухаалаг нүдээрээ түүнийг тайван харж сандлын дэргэд зогсож байв. Нохойн үс гялтганаж байхыг харвал саяхан самначихсан бололтой. Ногоотой шөл аваад ирэхэд Герасим талх үйрүүлж, махыг нь жижиглээд тавагтай шөлийг шалан дээр тавив. Муму хоолонд хоншоороо үл мэдэг хүргэж урьдын адил тун цэвэрхэн идэж эхэллээ. Герасим түүнийг удтал ширтэн харж суухад нүднээс нь хоёр бөөн нулимс гэнэтхэн гарч нэг нь нохойн эгц духан дээр, нөгөөдөх нь шөл дотор унахад Герасим нүүрээ гараараа халхлав. Муму шөлний хагасыг идээд хоншоороо долоосоор зайлав. Тэгэхэд нь Герасим сандал дээрээсээ босож шөлний мөнгийг төлөөд гарч одоход гуанзны ажилчин хойноос нь нэлээд гайхаж харлаа. Ерошка Герасимыг харангуут булангийн цаана ороход дэргэдүүрээ өнгөрүүлээд дахин хойноос нь дагажээ.

	Герасим Мумугээ тавихгүй, яаралгүй явна. Гудамжны өнцөгт хүрч гайхсан маягтай зогсож байснаа шууд Крымийн брод руу түргэн түргэн алхлав. Зам зуураа хавирган харш залгаж барьж байгаа байшингийн хашаанд орж хоёр туйпуу сугавчлан гарч ирэв. Крымийн Бродын тэндээс эргэж голын эрэг дагаж явж байгаад сэлүүртэй хоёр жижиг завь (түүнийг тэр аль түрүү ажиглажээ) байсан газарт хүрч нэгэнд нь Мумутайгаа хамт үсэрч оров. Ногооны газрын буланд барьсан овоохой дотроос доголон өвгөн гарч ирээд хойноос нь хашхирсан боловч Герасим зөвхөн толгойгоо дохилзож хүчтэй гэгч сэлж урсгалын өөд боловч тэр, даруйхан зуугаад сажин газар холдлоо. Нөгөө өвгөн нэлээд зогссоноо нуруугаа эхлээд зүүн гараараа дараа нь баруун гараараа маажиж байгаад доголсоор овоохойдоо буцаж оров.

	Гэтэл Герасим сэлсээр л байлаа. Москва тэртээ хол хоцорч голын дагуу нуга, зүлэг ногооны газар, тариалан, жижиг ой үргэлжлэн тариачдын байшин үзэгдэж тосгоны амьсгал ханхалжээ. Герасим сэлүүрээ шидэж орхиод хуурай хөндлөн модон дээр сууж байсан (завины ёроолд ус орсон юм санж) Мумудээ толгойгоо наалдуулж хүчирхэг гараа нуруун дээр нь зөрүүлж тавиад хөдлөхгүй суулаа. Тэгтэл усны долгион завийг нь алгуур гэдрэгээ хот руу ойртуулж байв. Тэгж байснаа Герасим босож зовсондоо уурласан байдалтайгаар туйпуугаа түргэн гэгч баглаж гогцоо гаргаад Мумугийнхээ хүзүүнд углаж дээш нь өргөөд нохой руугаа сүүлчийн удаа харав... Тэр нь өөрийг нь айх маяггүй итгэлтэй харж сүүлээ аяархан шарвагануулна... Герасим буруу харж нүдээ аньж байгаад гараа тавьж орхив. Ус руу унасан Мумугийн гаслах дуу, ус цалгих чимээ алиныг ч Герасим дуулсангүй. Ямар ч нам гүм шөнө бидэнд чимээ дуулддаг боловч Герасимд хамгийн шуугиантай өдөр юу ч дуулддаггүй ажээ. Тэгээд нүдээ дахиад нээхэд жижигхэн долгио бие биеэ хөөж байгаа мэт яаран гүйлдэж завины амсрыг урьдын адил цохилон цалиглаж тэртээ хойно өргөн их дугаригууд эрэг рүү тэмүүлж байлаа.

	Герасим нүднээс нь далд оронгуут Ерошка эргэж хариад үзсэн бүхнээ илтгэжээ.

	— За тэгнэ ээ, нохойгоо өөрөө усанд хийх байсан юм, гарсан л бол түүнд бат итгэж болно оо гэж Степан дуугарав.

	Тэр өдөртөө Герасимыг хэн ч олж харсангүй. Гэртээ ирж үдийн хоол ч идсэнгүй. Үдэш болоход Герасимаас бусад нь цөм оройн хоол дээр цугларчээ.

	Угаагч тарган авгай:

	— Тэр Герасим чинь ямар хачин хүн бэ? Нохойн төлөө ингэж зовж байх гэж дээ! гэж нарийхан дуугаар хэлэхэд:

	— Герасим наашаа ирсэн шүү! гэж Степан бэрээс халбагадаж авангуутаа дуугарав.

	— Юу гэнэ ээ? Хэдийд? 

	Хоёр цагийн өмнө. Би түүнтэй хаалган дээр дайралдахад тэр бас гарч явна билээ. Би нохой нь тухай асууя гэтэл тэр ууртай явсан бололтой. Тэгээд намайг түлхэж орхив. Битгий ээрээд бай гээд намайг замаасаа жаахан зайлуулах гэсэн байх. Гэвч нуруу руу нь цохиод авсан чинь ёо, ёо, ёо гээд Степан өөрийн эрхгүй инээмсэглэн хавчганаж шилэн хүзүүгээ үрэв. Нээрэн түүний гар ч яах аргагүй лут гар шүү.

	Цөм Степаныг дооглож инээцгээгээд хоолныхоо дараа унтахаар тарцгаав.

	Гэтэл яг тэр үед шуудай үүрч гартаа урт мод барьсан нэгэн аварга том эр Т-ийн замаар зогсолгүй гавшгайлан алхалж байлаа. Тэр бол Герасим байжээ. Герасим эргэж харалгүй, гэр тосгон руу, эх нутаг руугаа яарч явсан ажээ. Герасим хөөрхий Мумугээ усанд хаячхаад тасалгаандаа эргэж ирж аар саар юмаа хуучин тохомд боож үүрээд гарсан нь тэр юм санж. Тэр Москва руу анх очихдоо зам сайн ажиглаж авчээ.

	Герасимын тосгон засмал замаас хорин таван мод зайтай байдаг билээ. Дийлэгдэшгүй зориг цөхрөл баяр хөөр хосолсон шийдэмгий байдалтай байв. Алхалж явахад нь цээж нь тэнийж нүд нь чанх урагшаа шуналтай ширтэнэ. Хүний нутагт, бусдын дотор өнө удаан аялж яваад эх нутагтаа хүлээж байгаа хөгшин эх рүүгээ очиж яваа мэт яарч байлаа... Дөнгөж саяхан эхэлсэн зуны шөнө дулаахан бөгөөд чимээ аниргүй байв. Нэг талаас нар шингэсэн зүгт тэнгэрийн хаяанд өнгөрч байгаа өдрийн сүүлчийн гэгээнд ягаарч цайруу хэвээрээ байхад нөгөө талд бүрэнхийн хөх буурал өнгө нөмөрч ирж байлаа. Шөнө тэндээс л айсуй. Эргэн тойрон олон зуун бүднээ донгодож хараацай уралдан дуу дуугаа авалцана... Гэвч Герасимд эдгээрийн дуу юунд дуулдах билээ. Мөн ургаа модны дэргэдүүр хүчит хөлөөрөө гишгэлэн өнгөрөвч тэдгээрийн сонор чимээг ч дуулахгүй байв. Гэвч харанхуй талаас анхилж байгаа хар тарианы танил үнэрийг үнэртэн, өмнөөс нь үлээж буй эх нутгийн салхи нүүр лүү эелдэг зөөлнөөр алгадан үс, сахлыг нь хийсгэн наадаж байгааг мэдэж байсан ба гэр лүү нь хүрэх сум шиг шулуухан цайрсан зам өмнө нь харагдаж байв. Замын нь гэрэлтүүлэн байгаа түг түмэн одыг харж арслан шиг хүчтэй бөгөөд тэнүүн алхсаар байжээ. Мандах нар шинэхэн улаан туяагаараа энэ эрийг гийгүүлэхэд Москва, Герасим хоёрын хооронд гучин таван модын зайтай байлаа.

	Хоёр хоногийн дараа Герасим нутагтаа өөрийнхөө муу байшинд хүрч очиход тэр байшинд нь суусан цэргийн эхнэр их л гайхжээ. Бурханд мөргөнгүүтээ ахлагчид бараалхаж очвол ахлагч анхандаа гайхсан боловч хадланд дөнгөж ороод байсан үед болохоор Герасим сайн ажилчин тул гарт нь тэр даруй хадуур бариулжээ. Тэгээд Герасим урьдынхаа адил өвс хадаж эхэлсэн бөгөөд тариачид түүний далайж ширвэхийг хараад зөвхөн атаархаж байв.

	Тэгтэл Москвад Герасим оргосны нь маргааш үгүйлж тасалгаанд нь орж ирээд Гаврилад хэлжээ. Гаврила хүрч ирж харснаа далаа хавчисхийгээд хэлгүй эсвэл оргосон, эсвэл тэнэг нохойтойгоо хамт усанд үхсэн гэж шийджээ. Цагдан сэргийлэхэд мэдэгдээд хатан авхайд айлтгасанд хатан авхай хилэгнэж уйлаад заавал олж ир гэсэн бөгөөд тэр нохойг устга гэж тушаал өгөөгүй гээд эцэст нь Гаврилыг их зандарсан тул нөгөөдөх нь өдөр туж толгой сэгсэрч зөвхөн «ай» гэж л дуугарна. Гэтэл Хвост ах «ай, ай» гэж дооглосон хойно сая зогсжээ. Герасим тосгонд хүрч очлоо гэж тэндээс сая нэг мэдээ ирэхэд хатан авхай жаахан тайтгарч анхандаа түүнийг Москва руу буцаж авчир гэж тушаасан боловч дараа нь ийм сэтгэлгүй хүн надад огт хэрэггүй гэлээ. Гэтэл хатан авхай өөрөө удалгүй нас барж өвийг залгамжлагчид нь Герасимыг бодох байтугай эхийнхээ бусад албат нарыг гувчуур авахаар тараажээ.

	Нөгөө Герасим одоо хүртэл муу байшиндаа ганцаараа суудаг ажээ. Урьдын адил чийрэг бөгөөд хүчтэй хэвээрээ, урьдын адил дөрвөн хүний ажлыг ганцаараа гүйцэтгэж, мөн ихэмсэг байдалтай хэвээрээ гэнэ ээ. Гэвч хөрш айлынхан ажиглавал Москвагаас эргэж ирсэн тэр цагаас хойш нэг ч нохой тэжээхээ огт больжээ, «Ер нь ч түүнд нохой ямар хэрэгтэй бил ээ? Хашаанд нь хулгайчийг уургаар ч чирч оруулж чадахгүй шүү дээ» гэж тариачид хэлэлцэнэ. Хэлгий баатар чадлын тухай ийм домог яриа байдаг ажээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

